
				આ પાનું પ્રમાણિત થઈ ગયું છે.
૮
આલેક કરપડો
ભાડલામાં લાખા ખાચરની ડેલીએ એક દિવસ સવારે
ડાયરો જામ્યો હતો. કસૂંબાના રંગ દેવાતા હતા. એ વખતે
આપા લાખાના બે કાઠીઓ એક ખૂણામાં બેઠા બેઠા ધીરે
સાદે વાતે વળગ્યા હતા.

“જસા ગીડા !” વીકા ગીડાએ કહ્યું : “આ ઉકલું
હમણાં ભારે ફાટ્યું છે, હો !”

“આવડી બધી ફાટ્ય શેની આવી છે ઈ ખબર્ય છે
ને ? આપા લાખાએ મોઢે ચઢાવ્યો છે, બા ! આપો તો 
એને દેખે એટલે આંધળેાભીંત !”

“તે હવે ઉકલાનાં લાડ ઉતારી નાખીએ.”

બેય કુટિલ કાઠીએાએ ઉકા નામના લાખા ખાચરના
માનીતા કાઠીનું કાસળ કાઢવાનો મનસૂબો કર્યો. ડાયરા
સામે જોઈને જસા ગીડાએ ઊંચે સાદે કહ્યું :

“એ આપાઓ ! હમણે સાંભળ્યું છે કે સરલાની
પાડિયુંને મૂછ્યું આવી છે.”

“તે બા, સરલામાં વળી કોનીયું પાડિયું ?”

“બીજા કોનીયું ? રાણા કરપડાની. જેને ઘેર આલેક
કરપડા જેવા જોધારમલ દીકરો હોય એનાં જ ઢોર ફાટફાટ
આઉ લઈને ફરે ને, બા !”

“એાહો ! રાણાની ભેંસ્યું ને માથે તો કાંઈ લોહીના
થર ચડ્યા છે ! ચીંટિયો લઈએ તો ધાર થાય.”


હોકાની ઘૂંટ લેતાં લેતાં આપો લાખો બોલ્યા : “તંઈ

